
Autonomia erkidego guztietako 112 telefonoetako zuzendariak eta arduradunak Iruñean bilduko dira gaur eta bihar
Osteguna, 2008ko otsailaren 7.  Autonomia erkidego guztietako 112 telefonoetako zuzendariak eta arduradunak, 28 guztira, Iruñean daude, urte bitik behin -aurrekoa Santanderren izan zen- egiten diren hausnarketa jardunaldietan parte hartzeko, gaur eta bihar; jardunaldi horien helburua da aurrerapausoak ematea lan prozedurak hobetzen eta autonomietako zerbitzuen arteko koordinazio handiagoa lortzen. 
Lehen lehendakariorde eta Lehendakaritza, Justizia eta Barne kontseilari Javier Caballero Martínezek inauguratu ditu gaur goizean Nafarroako Biltzar Jauregi eta Auditorioan, Baluarten alegia, foro honen XVIII. Jardunaldiak. Bere mintzaldian, kontseilariak nabarmendu du “oso baliagarria” dela gizartean geroz eta ezarpen handiagoa duen eta gizarteak berak ere geroz eta gehiago eskatzen duen zerbitzuan izandako esperientziak eta lan teknikak trukatu eta batera jartzea. 
David Sáinz Jiménez Nafarroako Larrialdietako Agentziako zuzendariak, berriz, 2006an sortu eta Barne Zuzendaritza Nagusiari atxikirik dagoen erakunde autonomo hori aurkeztu die bertaratuei, bere zeregin nagusia babes zibileko zerbitzuak (publikoak, pribatuak eta boluntarioenak) kudeatu eta koordinatzea dela adieraziz. Arratsaldean, beste 112 telefono batzuetako arduradunak eta zuzendariak zentroko instalazioetara joanen dira bisitan.
Gaurko saioan parte hartu du halaber emakumeen kontrako indarkeriaren arloko Espainiako Gobernuaren delegatu bereziak, Encarnación Orozcok, zeinak 016 telefono zerbitzua aurkeztu baitu, arretarako bi zenbakien arteko harremanak hobetzeko asmoz. Emakumeen kontrako tratu txarrei buruzko argibide eta arretarako telefono horretan jasotzen diren deien ehuneko 3 inguru larrialdietako zerbitzuetara bideratu behar izaten da.

Programako saioen artean azpimarratzeko modukoa da, era berean, Bartolomé Vargasek, Estatuko Fiskaltza Nagusiko Bide Segurtasunaren arloko aretoko fiskal eta koordinatzailea denak, bihar ostirala, goizeko 10:30etan eginen duen agerraldia, bertan azalpenak emanen baititu epaitegien eta 112 zentroen artean trafiko gaietan dauden harremanei buruz. 

Programaren barruan hainbat alderdiri buruzko konklusioen aurkezpena, gaien jarraipena eta proposamenak daude: deien lokalizazio geografikoa, zentroen arteko informazioa, kalitatearen kudeaketa, profesionalak gaitzea larrialdien arloan, lan ikuskapenarekiko lankidetza edo terminologiaren eta datu estatistikoen normalizazioa. 

Zuzendariek eta arduradunek beste gai hauetaz ere eztabaidatuko dute: adimen osasuneko larrialdiko lekualdatzeak, nazioarteko deiak edo hondamendietan ezgaitasuna duten pertsonen erreskateari buruzko Veronako Gutuna. Azkenik, biktima asko eragindako trafiko istripuetako koordinazioa lantzen duten kasu praktikoak aztertuko dira, Andaluziakoak eta Gaztela-Mantxakoak, eta ukitutako pertsonei buruzko informazioaren kudeaketaz edo kudeaketa operatiboaz ere mintzatuko. 

Milioitik gora dei Sos Navarra 112 telefonora
Nafarroako Gobernuko Larrialdietako Agentziak 1.118.582 milioi telefono dei kudeatu zituen 2007an, Sos Navarra 112 telefonoaren bidez hartutakoak, hau da, 2006an baino %11,38 gehiago, urte hartan 1.040.990 abisu erregistratu baitziren. 2007ko eskaeren ondorioz 285.329 intzidente kudeatu ziren (kasu bakoitzeko Agentziak dei bat baino gehiago jasotzen du batzuetan), dei guztien %24, beraz. Iazko datuekin alderatuta, arreta emandako gorabeheren kopuruak %9,8 egin du gora. 

Deien ondorioz arreta emandako intzidente gehienak osasun arloko larrialdiekin lotuta daude, 190.126 guztira (2006an, 180.077), eta horietatik 158.696 larrialdi medikoek eragindakoak. Beste 20.407 farmaziako larrialdiak izan ziren eta beste 11.023 anbulantziako larrialdiak. 

Bestalde, Foruzaingoak Sos Navarra 112 telefonoan jasotako deien ondorioz kudeatutako gorabeherak 50.776 izan ziren, eta 2006an, berriz, 34.892 edo 45.266 2005ean. Agentziak 8.351 intzidente bideratu zituen beste polizia kidegoetara (udaltzaingoak edo Estatuko Segurtasun Indar eta Kidegoak). 

Nafarroako Larrialdietako Agentziak kudeatu zituen 4.175 istripuetatik, 3.682 zirkulazio istripuak izan ziren eta 448, lanekoak. Horrez gain, Agentziak ingurumen arloko beste 1.143 intzidente kudeatu zituen, horietako 1.047 abandonatutako animalienak eta beste 96, azkenik, hondakinak botatzeagatik. 

Agentziak bere gain hartutako gainerako intzidenteak mota askotakoak dira, guztira 23.157 egiten dute. Horrela, pertsona zaharren telealarmek eragindako 4.436 larrialdi erregistratu zituen; 3.556 esku-hartze, zirkulazioa eragozten zuten oztopoengatik edo 696 larrialdi tratu txarren kasuengatik. Toki nabarmena dute Sanferminetan izandako 1.173 esku-hartzeek; 640 esku-hartze liztor edo erlekumeek sortutako arazoengatik; urak gainezka egiteak ekarritakoak eta ura atera beharrekoak, 229 izan ziren; 97 esku-hartze Errepideetako Neguko Planaren barruan; 86 larrialdi organoen edo odolaren lekualdatzeak egiteko; 76 simulakro edo prebentzio eta prestakuntza jarduera; 24 eguraldi txarrak eragindakoak; informaziorako 22 alerta elurra dela eta; pertsonen bilaketak beste 12; eta osasun publikoko 2 larrialdi intoxikazioen ondorioz. 

Larrialdietako alertek 157.439 baliabide mobilizatzea ekarri zuten, horietatik 80.375 mediku eta OLT taldeak; 31.822 anbulantzia arrunt eta beste 6.415 medikalizatu; Foruzaingoaren 25.242 ibilgailu; 10.918 Suhiltzaileen Zerbitzukoak; eta aireontziak 515 aldiz erabiliak (helikopteroak eta hegazkin txikiak). (






( Nota: en la sección de "Noticias" de www.navarra.es se ofrecen dos fotografías relacionadas con esta nota de prensa.

